
Bu günlər bütün xal-
qımız, eləcə də, respub-
likamızın ədliyyə işçiləri 
tarixi bir hadisənin –Vətən 
müharibəsində şanlı 
qələbəmizin ildönümünü –
Zəfər Gününü və bu təntənə 
içində ulu öndər Heydər 
Əliyevin sərəncamı ilə təsis 
olunmuş ədliyyə işçilərinin 
peşə bayramını böyük sevinc 
hissi ilə qarşılayırlar. 

Bu qələbə bayramı xalqı-
mıza ölkə Prezidenti, Silahlı 
Qüvvələrimizin Ali Baş Komandanı 
İlham Əliyevin qətiyyətli sərkərdə 
fəaliyyəti, müdrik siyasəti və 
Allahdan rəhmət dilədiyimiz hər bir 
şəhidimizin, cansağlığı arzuladığı-
mız hər bir qazimizin güc-qüdrəti, 
döyüş ruhu ilə bəxş edilib. 

Bu Zəfər Günü həm də xal-
qımızın torpaq-yurd sevgisinin, 
haqq-ədalət uğrunda mübarizə 
əzminin, yumruq kimi bir olmağı-
nın, milli birliyinin bütün dünyaya 
nümayiş etdirildiyi gündür. Bu 
möhtəşəm, parlaq Zəfər Günü, 
eyni zamanda, şəhidlərimizin, Xo-
calı qurbanlarının, Gəncə, Bərdə 
soyqırımları zamanı həlak olan gü-
nahsız insanların qanlarının yerdə 
qalmadığının təsdiqləndiyi gündür.

Nəhayət, bu tarixi gün Ədliyyə 
Nazirliyinin 103 ildə keçdiyi 
zəngin, keşməkeşli bir yolun ən 
şərəfli, ən uca bir məqamıdır. 
Bu sevinc, bu fərəh biz ədliyyə 
işçilərini ölkəmizdə getdikcə geniş 
miqyas alan hüquqi islahatlar-
da fəal iştiraka, qalib bir ölkənin 

vətəndaşları olaraq bundan sonra 
da əldə ediləcək uğurlara daha 
önəmli töhfələr verməyə sövq edir.

Vətən müharibəsində 
möhtəşəm qələbənin əldə 
edilməsi üçün Azərbaycan 30 ilə 
yaxın bir yol qət edib. Bu yolun 
əsası Birləşmiş Millətlər Təşkilatı 
Təhlükəsizlik Şurası tərəfindən 
1993-cü ildə Ermənistan silahlı 
qüvvələrinin ölkəmizin işğal altın-
dakı ərazilərindən dərhal, tam və 
qeyd-şərtsiz çıxarılmasını tələb 
edən dörd qətnamə qəbul olunma-
sı ilə qoyulub. Daha sonra Qoşul-
mama Hərəkatı, İslam Əməkdaşlıq 
Təşkilatı, ATƏT, habelə bir 
sıra digər nüfuzlu beynəlxalq 
təşkilatlar tərəfindən oxşar qərar 
və qətnamələr imzalanıb. Lakin 
düşmən bütün bunlara məhəl qoy-
mayıb və beləliklə, qəsbkar bütün 
gücü ilə status-kvonu saxlamağa, 

işğalı möhkəmləndirməyə çalışıb, 
vaxtaşırı təxribatlar törətməkdən 
çəkinməyib. 

Nəticədə Azərbaycanın səbri 
tükəndi. Düşmən ölkənin silah-
lı qüvvələri ötən il sentyabrın 
27-də Azərbaycana qarşı növbəti 
təxribat törədərək, hərbi obyektləri 
və mülki əhalini hədəfə aldı. Bun-
dan sonra ordumuz beynəlxalq 
hüquqa əsaslanaraq, ərazi 
bütövlüyümüzün bərpası uğrunda 
əks-hücuma keçərək tarixi torpaq-
larımızı yağılardan xilas etməyə 
başladı.

Qırx dörd günlük müharibə 
nəticəsində tam məğlubiyyətə 
uğrayan Ermənistan 2020-ci il 
noyabrın 10-da kapitulyasiya 
aktına imza ataraq, Azərbaycanın 
işğal altındakı digər ərazilərindən 
qoşunlarını çıxarmağa məcbur 
oldu. Beləliklə, Azərbaycan özü 
BMT Təhlükəsizlik Şurasının 
müvafiq qətnamələrinin icrasını 
təmin etdi. Bununla da Prezi-
dent İlham Əliyevin müdrik və 
qətiyyətli siyasəti Ermənistan və 
onun ədalətsiz havadarlarının 

acı məğlubiyyəti ilə nəticələndi, 
Azərbaycan uzun illər çəkən bu 
haqsız siyasi-hərbi mübarizədən 
qalib çıxdı. Ordumuz uğurlu 
əməliyyatları ilə status-kvonu 
dəyişdirdi,torpaqlarımızı azad 
etdi. Haqq işində Azərbaycan 
xalqının birliyi, qalib Prezidentinə 
və qəhrəman ordumuza inamı 
bu tarixi qələbəni reallaşdırdı, 
Qarabağın Azərbaycanın ayrılmaz 
tərkib hissəsi olduğunu bir daha 
təsdiq etdi.

Vətən müharibəsində 
Ermənistana havadarlıq edənlərlə 
yanaşı, Azərbaycanın ədalətli 
mübarizəsini dəstəkləyənlər 
də oldu. Qardaş Türkiyə, dost 
Pakistan və bir sıra digər nü-
fuzlu dövlətlər, habelə nüfuzlu 
beynəlxalq qurumlar, o cümlədən, 
Qoşulmama Hərəkatına üzv 
ölkələr tərəfindən beynəlxalq hü-

quqa, BMT Təhlükəsizlik Şurası-
nın qətnamələrinə uyğun olaraq, 
Azərbaycanın ərazi bütövlüyünə 
və suverenliyinə siyasi-mənəvi 
dəstək göstərildi. 

Bununla bağlı diqqəti önəmli 
bir məsələyə yönəldərək, Vətən 
müharibəsi zamanı baş verən 
konkret bir hadisəni xatırlatmaq 
istərdim. BMT Təhlükəsizlik 
Şurasının bəzi üzvləri tərəfindən 
1993-cü ildə qəbul olunan 
BMT Təhlükəsizlik Şurasının 
qətnamələri nəzərə alınma-
dan, qərəzli bəyanat qəbul 
etdirmək cəhdləri göstərildi. 
Lakin Təhlükəsizlik Şurasındakı 
müzakirələr zamanı Azərbaycanın 
mövqeyini dəstəkləyən Qoşul-
mama Hərəkatının yeddi üzvü 
müzakirəyə çıxarılan mətnə 
Təhlükəsizlik Şurasının məlum 
qətnamələrinə istinadın əlavə 
olunmasını təkid etdi.

Qoşulmama Hərəkatı 
ölkələrinin belə qətiyyətli mövqeyi 
onların “Bandunq prinsipləri”nə və 
Hərəkatın dəyərlərinə sadiqliyini 
bir daha göstərdi. Prezident İlham 

Əliyevin çıxışlarının birində vurğu-
ladığı kimi, Azərbaycan onların bu 
mövqeyini ikitərəfli münasibətlərdə 
tarixi dostluq jesti kimi qəbul etdi.

Lakin heç kimə sirr deyil ki, 
Ermənistanın torpaqlarımızın 
20 faizini uzun illər işğal altında 
saxlayanda, sözügedən problemin 
həlli bilərəkdən, qəsdən uzadı-
landa dünya birliyi, beynəlxalq 
təşkilatlar tərəfindən məsələyə 
ikili standartlarla yanaşılıb, 
münaqişənin ədalətli həllinə ciddi 
maraq göstərilməyib, ən əsası isə 
münaqişənin həlli istiqamətində 
ATƏT-in Minsk qrupu öz 
vəzifəsinin öhdəsindən gəlməyib.

Onu da deyək ki, Vətən 
müharibəsindən əvvəlki illərdə 
bəzi həmsədrlərin ermənilərin 
tərəfini saxlamaları, işğal faktına 
göz yummaları açıq-aydın nəzərə 
çarpırdı. Bununla da işğalçı-

nın cəzasız qalması bölgənin 
təhlükəsizliyinə böyük təhlükə 
yaradırdı. Nəticəsiz danışıqlar, 
vasitəçilərin əhəmiyyətsiz, əksər 
hallarda isə ikili standartlara 
söykənən bəyanatları prosesi, 
necə deyərlər, ölü nöqtədən 
tərpətməyə imkan vermirdi. Yaran-
mış vəziyyət isə həm vasitəçiləri, 
həm də işğalçını qane edirdi. 
Təbii ki, Azərbaycan da öz milli 
məsələsi olan məlum münaqişə 
ətrafında vəziyyətin sona qədər bu 
cür davam etməsi ilə razılaşmırdı.

Burada təəccüblü və təəssüf 
doğuran hal isə odur ki, istər 
Paşinyan hakimiyyətinin, istərsə 
də ondan əvvəlki rejimin avantürist 
siyasəti beynəlxalq birlik tərəfindən 
daim susqunluqla, biganəliklə 
qarşılanıb. Ermənistanın işğal-
çı siyasətinə laqeyd münasibət 
bəslənilib. Əks halda, BMT 
Təhlükəsizlik Şurasının məlum 
dörd qətnaməsi illər uzunu kağız 
üzərində qalmazdı, əməli addımlar 
atmaq, işğalçıya yerini göstərmək 
əvəzinə, işğalçı ilə bərabər 
Azərbaycana da ünvanlanan 
neytral xarakterli, sülhə çağıran və 
iki tərəf arasında tarazlığı saxla-
mağa yönələn şablon bəyanatlar 
səsləndirilməzdi.

Beləliklə, Ermənistan 
təcavüzkar siyasətindən əl çəkmək 
fikrindən daşınmırdı. Azərbaycan 
Prezidenti İlham Əliyevin də bu 
məsələ ilə bağlı mövqeyi birmənalı 
idi: “Mən hər zaman münaqişə ilə 
bağlı bütün çıxışlarımda deyirdim 
ki, heç vaxt Azərbaycan xalqı bu 
işğalla barışmayacaq. Heç vaxt 
Azərbaycan imkan verməyəcək 
ki, tarixi, əzəli torpaqlarında 
ikinci erməni dövləti yaradılsın. 
Heç vaxt bizi tam qane etməyən 
razılaşma ilə barışmayacağıq 
və müharibədən əvvəl müxtəlif 
çıxışlarda, müsahibələrdə de-
yirdim ki, bizə hansısa yarımçıq 
sülh müqaviləsi lazım deyil. Biz 
ərazi bütövlüyümüzü tam bərpa 
etməliyik. Biz tarixi ədaləti tam 
bərpa etməliyik. Çünki yarımçıq 
razılaşma bizim xalqımızın maraq-
larına cavab vermirdi, tarixi ədalətə 
cavab vermirdi. Yarımçıq razılaşma 
istər-istəməz gələcəkdə müharibə 
risklərini artıra bilərdi. Bizə isə tam, 
mütləq qələbə lazım idi...”.

Şübhəsiz ki, belə bir şəraitdə 
Azərbaycanın yeganə yolu 
qəti mövqe nümayiş etdirərək, 

münaqişənin hərbi vasitə ilə 
həllinə üstünlük verməsi idi. 
Ona görə də ötən il sentyabrın 
27-dən başlayaraq Azərbaycan 
Silahlı Qüvvələrinin əks-hücum 
əməliyyatları da məhz bu məntiqə 
əsaslandı və vəziyyətin bu yolla 
dəyişilməsi mümkünlüyünü sübuta 
yetirdi.

Azərbaycan əks-həmlə 
əməliyyatlarına haqq-ədalət uğ-
runda qoşulmuşdu, 30 il düşmən 
tapdağında qalan torpaqlarını 
azad etmək naminə müharibə 
aparırdı. Ərazilərimizin işğalçı-
dan təmizlənməsi, Ermənistan 
ordusunun tutduğu mövqedən 
çəkilməsi üçün hazırlıq işləri 
daim diqqət mərkəzində idi, 
silahlı qüvvələrimizin güclənməsi 
məqsədilə bu sahədə mühüm 
layihələrə önəm verilirdi.

Prezident İlham Əliyev çıxış-
larının birində bu barədə deyib: 
“İkinci Qarabağ müharibəsi bizim 
şanlı tariximizdir. Bu şanlı qələbə 
Azərbaycan xalqının tarixində 
əbədi qalacaq. Bəlkə də tarixdə 
buna oxşar parlaq və tam qələbə 
heç vaxt olmamışdır. Biz hazırla-
şırdıq, biz bütün tədbirləri görür-
dük, bütün addımları vaxtında 
atırdıq. Bütün gücləri bir amal uğ-
runda səfərbər etmişdik ki, torpaq-
larımızı işğalçılardan azad edək. 
Həm hərbçilərimizin peşəkarlığı, 
qəhrəmanlığı, texniki təchizat, 
həm də vətənpərvərlik hissi - bü-
tün bu amillər, xalq-iqtidar birliyi, 
ölkəmizdə mövcud olan sabitlik və 
xoş ovqat qələbəyə gətirən amillər 
olmuşdur”.

Yeri gəlmişkən, Vətən 
müharibəsində ordumuzun 
misilsiz qəhrəmanlığı barədə də 
bəzi fikirlərimi diqqətə yönəltmək 
istərdim. İşğal illərində Azərbaycan 
Silahlı Qüvvələrinin gücləndirilməsi 
diqqət mərkəzində saxlanıldı. 
Ordumuzun mənəvi-psixoloji, 
döyüş ruhu, sosial, ictimai, 
texniki-təchizat, silah-sursat, 
peşəkarlıq baxımından inkişafına 
mühüm önəm verildi. Beləliklə, 
silahlı qüvvələrimizin kompleks 
modernləşdirilməsi ilə bağlı 
həyata keçirilən hərbi siyasətin 
səmərəliliyi döyüş meydanında 
təsdiqini tapdı. Ordumuz düşmənin 
uzun illər ərzində qurduğu, 
keçilməz hesab edilən müdafiə 
xətlərini qəhrəmanlıqla yardı, 
Ermənistanın hava hücumundan 

müdafiə sistemlərini və hərbi hava 
qüvvələrinı sıradan çıxartdı. İşğalçı 
qüvvələrə ağır zərbələr endirdi, on-
ların çoxlu sayda canlı qüvvəsini, 
hərbi texnikasını məhv etdi.

Azərbaycan Prezidenti İlham 
Əliyev bütün bunlarla bağlı çıxış-
larının birində vurğulayıb: “Biz 
müharibə dövründə Ermənistan 
ordusunu demək olar ki, məhv 
etdik. Mən müharibə dövründə 
müntəzəm olaraq düşmənin hərbi 
texnikasının məhv edilməsi ilə 
bağlı Azərbaycan xalqına məlumat 
verirdim. Artıq müharibə başa ça-
tıb və bölgədə yeni dövr başlayır. 
Amma istərdim ki, Azərbaycan xal-
qına məlumat verim. Biz müharibə 
dövründə Ermənistan ordusunu 
necə məhv etmişik və nəyə görə 
Ermənistan baş naziri o alçaldı-
cı kapitulyasiya aktına imzasını 
qoydu”.

Silahlı qüvvələrimiz müharibə 
dövründə Ermənistan ordusunu 
tamamilə darmadağın etməklə 
onun “məğlubedilməzliyi” mifinin 
əsassızlığını sübuta yetirdi. Bu, 
eyni zamanda, işğalçı ölkənin 
silahlı qüvvələrində 10 mindən çox 
fərarinin meydana çıxmasında, 
onların yarısının respublikadan 
qaçmasında, yarısına qarşı isə 
cinayət işi açılmasında özünü 
göstərdi. 

Bu məqamda onu da qeyd 
edim ki, Prezident İlham Əliyev 
müharibənin getdiyi günlərdə 
xarici ölkələrin nüfuzlu kütləvi 
informasiya vasitələrinə, tele
kanallarına verdiyi müsahibələri 
ilə respublikamızın haqq səsini 
dünya ictimaiyyətinə tutarlı 
arqumentlərlə çatdırır, həmçinin 
Azərbaycanın beynəlxalq hü-
ququn tələblərinə uyğun öz 
torpaqlarında savaş apardığını 
sübut etməklə ermənipərəst xarici 
dairələrin döyüşlərin gedişinə 
müdaxilələrinin qarşısını böyük 
məharətlə alırdı.

Hərbi əməliyyatların gedişində 
Ali Baş Komandan İlham Əliyevin 
müntəzəm olaraq çatdırdığı 
qələbə xəbərləri, işğaldan azad 
olunan yaşayış məntəqələri, 
düşmənin məhv edilən canlı 
qüvvəsi və hərbi texnikası barədə 
məlumatları ölkəmizin hər bir 
vətəndaşında qürur, fərəh hissi 
doğururdu, xalqın dövlətimizin 
başçısına, rəşadətli ordumuza 
inamını gücləndirirdi.

Vətən müharibəsi Azərbaycan 
Prezidenti, Ali Baş Komandan 
İlham Əliyevin müdrik və 
uzaqgörən siyasətçi olmaqla 
yanaşı, həm də mahir sərkərdəlik 
bacarığını, çətin, ağır şəraitdə 
düzgün qərar vermək istedadını 
bir daha bütün dünyaya nüma-
yiş etdirdi. Azərbaycan, Rusiya 
prezidentlərinin və Ermənistan 
baş nazirinin birgə bəyanat 
imzaladıqları gün dövlətimizin 
başçısı xalqa müraciətində məhz 
bu məsələni xüsusi vurğulayaraq, 
bildirdi: “Biz döyüş meydanın-
da, siyasi müstəvidə, istənilən 
formatda gücümüzü göstərmişik, 
müstəqilliyimizi göstərmişik. Gün 
gələcək müharibə dövrünün 
ictimaiyyətə çatdırıla biləcək bəzi 
məqamları yəqin ki, açıqlanacaq. 
Ola bilsin ki, mən də hansısa 
məsələnin üstündən o pərdəni 
götürə bilərəm. Onda hər kəs 
görəcək ki, biz nə qədər böyük sı-
naqlardan çıxdıq, nə qədər böyük 
təzyiqlərə məruz qaldıq. Demək 
olar ki, gündəlik rejimdə, daya-
nın, dayanın, dayanın, dayanın. 
Amma biz qabağa getdik. Çünki 
mən xalqın dəstəyini hiss edirdim, 
xalqın inamını görürdüm. Məni 
heç nə dayandıra bilməzdi. Çünki 
mən bilirdim ki, biz haqlıyıq. Biz öz 
ərazi bütövlüyümüzü bərpa edirik, 
öz torpaqlarımızı qaytarırıq”.

Erməni hərbi birləşmələri 
üzərində qazanılan tarixi 
qələbədən sonra Azərbaycan 
Prezidenti, Ali Baş Komandan 
İlham Əliyev vaxtaşırı işğaldan 
azad edilən ərazilərə səfərlər 
etməklə, Qarabağ və Şərqi 
Zəngəzurda aparılan genişmiq-
yaslı bərpa-quruculuq layihələrinin 
gedişini nəzarətdə saxlamaqla, 
işlərin sürətləndirilməsi məqsədilə 
dəyərli tapşırıq və tövsiyələrini 
verməklə “Qarabağ Azərbaycandır 
və nida!” ifadəsinin müəllifi kimi 
bir daha xalqa çatdırdığı bütün 
vədlərə sadiqliyini göstərir. Bu-
nunla da siyasətdə, diplomatiyada 
və hərbi strategiyada dövlətimizin 
başçısının adı bu möhtəşəm 
zəfərin müəllifi kimi tarixə əbədi 
yazılır.

Ülkər YUSİFOVA, 
Bakı Şəhəri  

Nizami Rayon Məhkəməsinin 
hakimi

Vətən müharibəsindəki parlaq qələbə 
xalqımızın yaddaşında əbədi qalacaq 

Azərbaycan 30 illik münaqişəyə son qoydu, 
hərbi- siyasi yollarla özünün ərazi bütövlüyünü 
və tarixi ədaləti bərpa etdi. Dağlıq Qarabağ 
münaqişəsi tarixə qovuşdu.

Azərbaycanın şanlı qələbəsi beynəlxalq 
hüququn və ədalətin təntənəsidir.

İlham ƏLİYEV 
Azərbaycan Respublikasının Prezidenti

Vətən müharibəsinin qalibiyyətli informasiya savaşı

Təəssüf ki, bəzi transmilli KİV-lər 
və hüquqmüdafiə təşkilatları da erməni 
havadarlarının bu oyunlarına alət olaraq, 
Azərbaycan barədə həqiqətə uyğun 
olmayan informasiyalar yaymış, ölkəmizin 
haqq işinə kölgə salmış, Qarabağ 

bölgəsinin işğal faktını Ermənistanın 
qondarma tezisləri kontekstində işıq-
landırmışdılar. 2020-ci il sentyabr 
ayının sonlarından başlanan II Qarabağ 
müharibəsi işğal altında olan torpaq-
ların xilas edilməsi əməliyyatı olmaqla 
yanaşı, həm də “beynəlxalq erməni 
şəbəkəsinin” uzun illər ərzində qurduğu 
yalançı təbliğatın dağıdılması baxımından 
əlamətdar hadisədir. Ali Baş Koman-
dan İlham Əliyev Qarabağ bölgəsində 
aparılan azadlıq müharibəsinə, döyüşlərə 
rəhbərlik etdiyi kimi, informasiya savaşın-

da da ön cərgədə oldu, prosesə rəhbərliyi 
həyata keçirdi. 

44 gün müddətində Prezident İl-
ham Əliyev dünyanın 30-dan artıq KİV 
qurumuna masahibələr verdi. “Rossiya-1” 
TV, “Əl-Cəzirə” TV, “Əl-Ərəbiyyə” TV, 
TRT Haber, “Pervıy Kanal”, CNN-Türk, 
Euronews TV, CNN International, “Sky 
News” TV, France 24 TV, TASS İn-
formasiya Agentliyi, “Nikkei” qəzeti, 
“Figaro” qəzeti, RAİ-1 TV, ARD TV, “BBC 
News” kimi dünyaca məşhur KİV-lərdə 
yer tutan müsahibələrdə həm 44 gün-

lük müharibənin mahiyyətinə aydınlıq 
gətirildi, Qarabağ münaqişəsinin kökləri 
barədə ətraflı təsəvvür yaradıldı, həm 
də, ümumilikdə Azərbaycanın strateji 
hədəfləri barədə mesajlar çatdırıldı. Fran-
sanın “Figaro” qəzetinə verilən müsahibə 
bu baxımdan əlamətdardır. Prezident 
bu müsahibəsində Azərbaycanın ener-
ji, nəqliyyat, internet kommunikasiya 
layihələri barədə detallı bilgilər ver-
di. Digər müsahibələrinin hər birində 
Azərbaycanın dünyadakı yeri barədə 
sistemli, dolğun bilgilər verdi.

Əlamətdar hadisə odur ki, Prezident 
İlham Əliyev bu dövrdə təkcə transmilli 
KİV-lərin üzərində fokuslaşıb qalmadı, 
milli media resursları ilə də səmərəli iş 
qurdu. Hər bir ölkənin milli KİV-ləri o 
ölkənin etibarlı informasiya qaynağıdır-
lar. Prezident İlham Əliyev bu məqamı 
dəyərləndirərək, 44 günlük müharibə 
dövründə milli KİV-lərin operativ, fasiləsiz 
fəaliyyətinin təmin edilməsinə çalış-

dı. Prezident milli televiziyalara canlı 
müsahibələr verdi, xalqa lazım olan infor-
masiyaları milli KİV-lər vasitəsilə çatdırdı. 
Bu baxımdan Azərbaycanın milli KİV-ləri 
erməni şəbəkəsinin informasiya mani-
pulyasiyalarının qarşısının alınmasında, 
ölkədə ictimai rəyin sabit tutulmasında 
mühüm rol oynadılar. 

Müharibə dövründə Prezident İlham 
Əliyevin tapşırığı ilə qurulan və fəaliyyət 
göstərən “Hərbi informasiya mərkəzi” 
isə modern mexanizm idi. Burada hərbi 
qurumlarla media təmsilçiləinin can-
lı təmaslarının yaradılması, gündəlik 
brifinqlərin keçirilməsi informasiya 
savaşında qalib gəlməyimiz üçün mühüm 
stimul oldu. Məxsusi olaraq, Prezident 
Administrasiyası, Nazirlər Kabineti, 
Müdafiə Nazirliyi, Xarici İşlər Nazirliyi 
təmsilçilərinin bu brifinqlərdə iştirakları 
mühüm əhəmiyyət daşıdı. Jurnalistlər 
lazım olan informasiyaları bu mərkəz 

vasitəsilə operativ şəkildə alıb cəmiyyətə 
çatdırdılar, düşmənin informasiya 
təxribatlarının qarşısını ala bildilər. 

Prezident İlham Əliyev bu dövrdə mo-
dern texnologiyalara üstünlük verməklə, 
Azərbaycanda kommunikasiya sahəsində 
yeni ənənələr yarada bildi. Bu baxımdan 
sosial şəbəkələr üzərindən informasiya 
təminatı işi diqqət çəkdi. Prezident sosial 
şəbəkə istifadəçisi olan vətəndaşları da 
diqqətdə saxlaya bildi, onlarla interaktiv 
münasibətlər qurdu. 

Bütün bunların uğurlu nəticəsi olaraq, 
Azərbaycan II Qarabağ savaşında hərbi 
əməliyyatlar bölgəsində olduğu kimi, 
informasiya savaşı müstəvisində də qalib 
ölkə kimi tanındı. 

Mədət MƏMMƏDOV, 
Azərbaycan Jurnalistlərinin 
Həmrəyliyi Komitəsi İctimai 

Birliyinin sədri

Son onilliklərdə Azərbaycana qarşı aparılan işğalçı müharibədə 
təkcə Ermənistan Respublikası deyil, “beynəlxalq erməni şəbəkəsi” də 
fəal iştirak etmişdir. Ermənistanın beynəlxalq aləmdəki havadarlarının 
fəaliyyət istiqamətlərindən biri də Azərbaycana qarşı aparılan işğalçı 
müharibəyə ideoloji don geyindirməkdən, informasiya manipulyasiya-
ları vasitəsilə dünya ictimai rəyini çaşdırmqdan ibarət olmuşdur. 


